
非　皇太子不可遂有是命　製印二及乎勑二賜少師

蹇義及少傅楊士奇　上自少侍　太祖明於星象監國

時嘗以敎士奇曰宋元儒者多曉習不可忽也及是月十

四日甲寅義偕夏原吉楊榮及士奇奏事承天門畢　上

問夜來星象變曾見否對曰未　上曰義等三人雖見不

能知士奇當知之對曰士奇愚昧亦不能知　上曰天之

命矣歎息而起明日早朝罷召義及士奇論曰監國二十

年爲讒慝所搆心之艱危吾三人共之賴　皇考仁明得

遂保全言已泫然義士奇亦淚涕對曰今已脫險卽夷皆

先帝之賜　陛下孝誠之效更不煩聖明多慮　上曰卽

吾去世後誰復知吾三人同心一誠遂出二勑二印賜二

人義得蹇忠貞印士奇得楊貞一印皆拜受而退其賜義

勑曰曩朕監國之時卿以先朝舊臣擢兼詹事日侍左右

肇建兩京政務方殷隨事籌畫適中爲難卿以善翊君以

義徇國勞心焦思不顧身家載歷艱虞未嘗有咨嗟之意

及朕嗣承大統贊襄治理用濟斯民喻朕於道不懈益恭

二十餘年夷險一節朕篤不忘茲以已意創製蹇忠貞印

一枚賜卿用藏于家傳於後世俾爾子孫知前人顯榮於

國者良不易致宜加保守赦之子孫亦知卿弼予於難體

憂國之心以保爾子孫度　　上下相安與國咸休書曰惟

--

后非賢不又惟賢非后不食自古君臣相遇難矣往績惟

茂永終是圖欽哉楊士奇勑意同而詞小異○有進言太

平之政者　上召蹇義夏原吉楊榮楊士奇以其章示之

已而曰今朝無闕政生民皆安義等意皆喟然惟士奇以

爲尙未義等對曰臣等觀　陛下郎位以來詔書勑旨無

非仁政百姓無科歛之擾徭役之繁可謂治世士奇對曰

臣觀　陛下之恩澤已覃被天下但流徙尙未歸瘡痍尙

未復遠近猶有艱食之人更須得二三年休息庶幾人人

皆得所　上笑曰吾意非爲此也朕與諸卿相與出自誠

心去年各與繩愆糾謬圖書切望匡輔惟士奇曾封五章

進來義三人皆無一言豈朝政果皆無闕生民果皆安乎

三人有慙色

五月　上諭蹇義曰御史朝廷耳目之官惟老成識治體

者可任新進小生遽授斯軄未達政治之體而有可爲之

權遇事風生以喜怒爲威福以好惡爲是非甚者貪穢無

籍賢人君子正直不阿往往被其凌辱小人阿順從諛則

相與爲膠漆其於政事得失軍民利病畧不用心安在其

爲耳目也爾吏部自今須愼選擢以淸風紀旣又歎曰都

御史十三道之表率如都御史皆淸廉公正各道御史雖

閒有不才亦當知畏憚今之不才者無畏憚矣爾其咨訪

